
皇上親發大信定以萬曆二十一年舉行且戒群臣不得

激聒再改于是群囂寂然奉之如金石之堅劵契之信而

及兹春令屆期竟未有先發一言者蓋皆如　成命之在

上有所恃而無虞又皆知覆轍之在前有所懲而不敢耳

顧臣惟儲宮謂之春宮其禮屬之春宫其寮繫之春坊而

其舉行之典又必在于春月卽今上元節過交春半月有

餘

皇上宮中片𥿄遲速雖可以自裁而至于諸司造辦器物

定卜日期則必在一兩月之前預先　傳諭料理方保臨

期無誤

皇上萬一機務股繁檢點未暇以至稽延日期過此春令

則外廷之臣必曰昔以激聒而改遲今以何名而又緩是

非蜂起道路喧譁臣等雖有百口不能爲

皇上按壓矣臣新從外來相見部科諸臣首問及此欲再

援　成命以請臣應之曰知　命已成何必再請此臣入

朝第一苦心一面對衆將順以防窺伺之口又一面自行

密請以實渙汙之言蓋以積受　恩私至深至重但欲早

明

皇上靑天白日心事以少効犬馬報　主之忱而不欲使

外庭知其言出于臣以復蹈要功市名之轍故元疏手自

--

謄寫不託吏胥旋卽封閉不示同官

皇上一覽之後乞卽趂此時人未有請之先從中　降諭

決在春月舉行使盛美皆歸之獨斷而天功無與于人謀

則臣見嘵嘵之徒皆咋舌愧死而臣一生遇　主萬里歸

朝亦可少施顏面于班行矣奉

聖諭卿公淸正直朕所倚賴今衝寒馳驅疾趍來京忠勤

可嘉朕心欣慰欲出與卿一見昨者連日侍奉

聖母稍覺勞倦今早覽卿密奏揭帖悉見卿忠君爲國之

誠朕雖去歲有旨今春行冊立之典昨讀皇明　祖訓內

一條立嫡不立庶之訓況今皇后年稚尙少倘後有出冊

東宮乎封王乎欲封王是背違　祖訓欲立東宮是二東

宮也故朕遲疑未決旣卿奏來朕今欲將三皇子俱暫一

倂封王少待數年皇后無出再行冊立庶上不背違　祖

訓下于事體兩便卿可與朕作一諭旨來行

閣臣王錫爵復竝封疏日竊惟自古國家雖有立嫡不立

庶之說然實謂嫡庶竝生有子以防攙越倫序致啟爭端

今

皇上嫡子尙未生而世子年已至十二齡向未有待嫡之

意乃自今日發之使臣等何以造次奉行抑臣又惟

皇上所慮不過爲　中宮耳而此事甚有成說甚爲易處

